
“Gijmaz cungj gangj saedyungh, baugvat
leixsiengj. Mwngz gangj, gwnz seiqgyaiq lij miz
geijlai vunz lij cam vihmaz cij lix?”

“Mbouj rox. Lauheiq dingzlai vunz cungj cam,
lauheiq couh Mwz Gojgoj boux he cam. Vihmaz
bouxvunz cam aen vwndiz neix cungj fatbag ne?”

“Ndigah, mbaw danyw Niuz canghyw ceiq ndei,
caenhdwg gou mbouj nyienh nyinh.”

Youq gwnz ci, Sunh Cang caeuq Siujlingz
mwngz coenz gou gawq, mbouj geij nanz couh raen
gij ronghdaeng ndawsingz lo. Yaepyet couh daengz
banhaemh. Gyoengqde yawj rog conghcueng banci,
gwnz mbwn Ganghloz Yihyen lij miz di rongh ndit
he, gaiq fwjhau he youq henz de mbinyengyeng.

Banngoenz ninz youq gwnz congz, Sunh Cang
guh aen fangzhwnzloq he. De loq raen Mwz Gojgoj
youh ndwn daengz laeuzdingj doigmienh, cingq
hemq aen coh de. De lau dwk naengh hwnjdaeuj,
raen Siujlingz hix ndiu lo. Yienznaeuz mbouj dwg
youq ndaw fangzhwnzloq, hoeng de lij dinggnyi gij
vah ndaw fangzhwnzloq: “Sunh Cang, caiq mbouj
caeuq gou gietvaen, gou couh caen diuq roengzbae
lo.”

Siujlingz buet daengz henz conghcueng. Sunh
Cang raen Mwz Gojgoj daenj geu buhbingh he, umj
buenz gogut haenx, ndwn youq gwnz hohlanz
dingjlaeuz doigmienh.

Byoemgyaeuj de luenhyauyau, da dod naj
ndaem, cingq doiq mbiengj neix rongx. Laxlawz
mbouj dwg guh fangzhwnzloq. Seizgan lumjbaenz
ngaiz byawz doi daugbae nei. Aen gyaeuj Sunh Cang
“bumz” dwk dek lo. De lumj lwgnaq he nyingz ok
conghcueng, hemq: “Itdingh aeu diuq ha? Lij miz
mbouj miz aen banhfap wnq?”

Mwz Gojgoj naeuz: “Gaej lumj baezgonq nei
yaeuh gou, gou gaenq mbouj saenq mwngz lo.”

“Siengj roxyiuj raeuz vihmaz lix lwi?”

“Gou caenh vih gyaez, gij leixyouz wnq haeuj
mbouj daeuj.”

“Aenvih raeuz mbouj rox seizlawz dai, ndigah
cij gamj lix.”

Mwz Gojgoj baez ngawh, lumjbaenz ngaiz
gijmaz moeb dawz nei. Sunh Cang naeuz: “Gijmaz
naeuz mbouj rox seizlawz? Couh lumjbaenz mwngz
gaem aen yauzgunggi he, siengj gven couh gven,
siengj hai couh hai, cwxcaih youz mwngz. Seizneix
mwngz couh miz aen gienzleih neix, vihmaz mbouj
dawz dai aen siengjfap neix cuengq roengzdaeuj?
Couh lumj rom ngaenz daengz yinzhangz, dinghgeiz
geij cib bi, dingj mbouj ndaej cij yungh de.”

“Seizneix couh dingj mbouj ndaej lo.” Mwz
Gojgoj baez daemh din, ca di couh doek roengzbae.

Sunh Cang naeuz: “Gaej gip, diem gaemz heiq
he gong, lauheiq mwngz mup gij heiq mbawgut gong,
roxnaeuz dingqdingq yinhyoz hix ndaej.” Gangj le,
de yungh fwngz nyaenj ganghginz. Singgimz gig

luenh, seiz sang seiz daemq, seiz swnh seiz goenq,
hoeng sijsaeq dingq lij rox de dwg danz {Go
Ronghndwen). Mwz Gojgoj lumjbaenz cingq dingq.
Sunh Cang gig haeujsim, hoeng de caenh rox danz
duenh he. Mwz Gojgoj sawqmwh hemq hwnjdaeuj.
Sunh Cang naeuz: “Doiq mbouj gvaq, gou mbouj hag
gvaq, couh geiq ndaej di neix lo.”

“Mwngz dwg sai seizgan.” Mwz Gojgoj gangj
sat, fwngz baez soeng, buenzva cigsoh doek roengz
laeuz bae. Lwgda de yawj aen buenzva, ndang de hix
heiz daengz rog lanzganh bae, lumjbaenz yaek diug
roengzbae gyaep aen buenz haenx nei. Siujlingz lau
dwk hemq naeuz: “Dahnuengx, mwngz gaej diuq, dou
hawj mwngz baenzranz.”

Aen ndang Mwz Gojgoj dauq cigsoh ndwn youq
gwnz lanzganh. Sunh Cang yawj Siujlingz, raen
raemxda de laeyaengyaeng. Mwz Gojgoj ngiengx
gyaeuj yawj gvaqdaeuj. Sunh Cang naeuz: “Dingqnyi
lwi? Mwngz mbouj dai dou couh hawj mwngz
baenzranz.”

Mwz Gojgoj naeuz: “Mwngz yaeuh vunz.”

“Baenzlawz guh mwngz cij saenq?” Sunh Cang
cam.

“Sou mieng gou cij saenq.”

Sunh Cang yaengx fwngzgvaz, naeuz: “Gou
mieng.”

“Lij miz Cejsiujlingz.”

Siujlingz  menhmenh  yaengx  fwngzswix
hwnjdaeuj, yaengyaeng dwk naeuz:“Gou mieng.”

Mwz Gojgoj yawj ndaw conghcueng song
fajfwngz yaengx hwnjdaeuj haenx, ngeiz yaep he, cij
siujsim daj gwnz lanzganh benz roengzdaeuj, dauq
daengz cungqggyang dingjranz. Song ga Siujlingz
baez unq, lumjbaenz yaek laemx roengzbae. Sunh
Cang hemq mbat he, sikhaek got maenh de,
menhmenh cuengq de roengzdaeuj. De yungh fwngz
damq aen ndaeng de, lumjbaenz mbouj diemheiq lo.
De hemq aen coh de, bang de nyaenj gyaeuj nyaenj
aek. Yaep he, naengbak doengh ndaej lo, ndaw
ndaeng hix ok heiq lo. Sunh Cang umj Siujlingz,
bak nem bak, linx doiq linx, lumjbaenz dawz gij cup
daengxciuh cungj yungh liux bae.

Byonghhwnz lo, rumz miz di nit. Sunh Cang lij
bamq youq gwnz lanzganh dingjlaeuz, yawj aen
conghcueng doiqmienh. Song aen singgeiz buenq,
17.5 ngoenz, aen conghcueng haenx cungj mbouj hai
gvaq, ylemzconghcueng hix mbouj hai gvaq. Hoeng,
baez daengz banhaemh, cungj raen miz gij rongh he
daj henz yiemz laeuh okdaeuj. Gij rongh haenx
raeujrub dangqmaz, dawz conghcueng coemh ndat,
saekseiz coemh ndaej lwenq raixcaix. Ndwn youq
gizneix yawj, de raen conghcueng gig gyaeundei.
Gizhaenx miz cungj rengz he, ngoenznaengz cungj
rag aen sim de gvagbae. Ngoenznaengz banhaemh,
de cungj ndwn youq gizneix, gizdieg gaxgonq Mwz
Gojgoj siengj diuq laeuz haenx, yawj aen
conghcueng baihhaenx haujlai nanz, miz seiz yawj
daengz mbwn rongh. Conghcueng lumj mbaw muq
he nei, ingj gij ngoenzceij gaxgonq de .de lumj nyinh
saw nei yaengx song fwngz ok hanh haenx
hwnjdaeuj. de caeuq Siujlingz youq gwnz congz
doxgot doxumj,Mwz Gojgoj son Sunh Buzvangj danz
gimz, song boux youq henz ciengz doxdax rag
haigvan------ Hoeng, aen siengq de yawjraen ceiq lai
haenx, couh dwg swhgeij caeuq Siujlingz doxdep
ndwn youq henz conghcueng mieng, lumj mbaw
hab’ ingj he nei ciengxlwenx venj youq gizhaenx.
Song fwngz yaengx hwnj haenx, ciengxlwenx hawj de
maqgmuengh.

Sing yamqdin daj baihlaeng ndaemndatndat
haenx cienz gvaqdaeuj. Sunh Cang mbouj ngeux
gyaeuj. Sing yamqdin doq byaij doq gaenh. De hix
mbouj doengh. Geu buh he hoem daengz gwnz mbaq
de, de deng hangz dwk daengx ndang saenzdedded.

“Dauqranz lo, bouxgvan.”

Aen singyaem neix beij Siujlingz ungswnh,
dwg daj ndaw bak Mwz Gojgoj gangj okdaeuj.

